ՏԵՂԵԿԱՆՔ - ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ՕՊԵԿ ՄԻՋԱԶԳԱՅԻՆ ԶԱՐԳԱՑՄԱՆ ՀԻՄՆԱԴՐԱՄԻ ՄԻՋԵՎ 2005 ԹՎԱԿԱՆԻ ՓԵՏՐՎԱՐԻ 23-ԻՆ ՍՏՈՐԱԳՐՎԱԾ «ՆԵՐԴՐՈՒՄՆԵՐԻ ԽՐԱԽՈՒՍՄԱՆ ԵՎ ՊԱՇՏՊԱՆՈՒԹՅԱՆ ՄԱՍԻՆ» ՀԱՄԱՁԱՅՆԱԳՐՈՒՄ ՓՈՓՈԽՈՒԹՅԱՆ» ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ


[bookmark: _GoBack]«Հայաստանի Հանրապետության և ՕՊԵԿ Միջազգային զարգացման հիմնադրամի (այսուհետ՝ Հիմնադրամ) միջև «Ներդրումների խրախուսման և պաշտպանության մասին» համաձայնագիրը (այսուհետ՝ Համաձայնագիր) ստորագրվել է 2005 թվականի փետրվարի 23-ին Վիեննայում ՀՀ գյուղատնտեսության նախարար Դավիթ Լոքյանի և Հիմնադրամի գլխավոր տնօրեն Սուլեյման Ջ. Ալ-Հերբիշի կողմից: Համաձայնագրի նպատակն է սահմանել ներդրումների հստակ պայմաններ, ինչը կնպաստի տնտեսական միջոցների արդյունավետ օգտագործմանը և կենսապայմանների բարելավմանը: Կատարման համար որպես պատասխանատու մարմիններ են հանդիսանում ըստ ոլորտների համապատասխան ճյուղային նախարարությունները:
Հիմնադրամի  կողմից ներկայացվել է Համաձայնագրում փոփոխություն կատարելու մասին նախագիծ (այսուհետ՝ Փոփոխության համաձայնագիր), որով նախատեսվում է Համաձայնագրում կատարել հետևյալ փոփոխությունները.
1. Համաձայնագրի շրջանակներում ծրագրային առաջարկի կապակցությամբ առարկություն չունենալու վերաբերյալ վերջնաժամկետի հստակ սահմանում, այսինքն՝ Համաձայնագրի 3-րդ հոդվածը խմբագրել՝ հստակ նշելով ծրագրային առաջարկի կապակցությամբ առարկություն չունենալու վերջնաժամկետը հետևյալ բովանդակությամբ.
«Եթե Ընդունող երկրի կողմից ներդրում չի պահանջվում, ապա ՕՄԶՀ-ն յուրաքանչյուր ներդրումից առաջ Ընդունող երկրի Ֆինանսների նախարարությանը կամ Ընդունող երկրի կողմից նշանակված այլ ներկայացուցչի պետք է ծանուցի նախատեսվող ներդրման վերաբերյալ` գրավոր ծրագրային առաջարկի տեսքով: Ընդունող երկիրը պետք է 60 օրվա ընթացքում ներկայացնի գրավոր պատասխան, եթե ծրագրային առաջարկի կապակցությամբ առարկություն ունի, կամ, եթե այն չի ներառվում սույն համաձայնագրի շրջանակներում: Ընդունող երկրի կողմից առարկություն ստանալու դեպքում, ՕՄԶՀ-ն չպետք է նման ներդրման համար իրականացնի ֆինանսավորում: Գրավոր առարկության բացակայության պարագայում, համարվում է, որ Ընդունող երկիրն առարկություն չունի առաջարկի վերաբերյալ»:
2. Կողմերի միջև պարզեցված ընթացակարգային դրույթի ավելացում, այն է՝ Համաձայնագրի 13.04 հոդվածում ավելացնել նոր խմբագրություն հետևյալ բովանդակությամբ.
«Համաձայնագրում ցանկացած փոփոխություն պետք է կատարվի գրավոր, որն ուժի մեջ կմտնի վերջին Կողմի ստորագրման ամսաթվին»։
3. Փոփոխության համաձայնագիրն ուժի մեջ մտնելու համապատասխան նոր դրույթի ավելացում հետևյալ բովանդակությամբ․ 
«Փոփոխության համաձայնագիրն ուժի մեջ կմտնի Հայաստանի Հանրապետության կողմից ՀՀ օրենսդրությամբ ուժի մեջ մտնելու համար պահանջվող բոլոր ներպետական ընթացակարգերի ավարտի մասին ՕՄԶՀ-ին ծանուցելու օրը»:
Ելնելով վերոգրյալից՝ Փոփոխության համաձայնագրի հաստատումը գտնում ենք նպատակահարմար:

